
X’jiġik l-ewwel f’moħħok meta ssemmi 
l-festa? Jista’ jkun li jiġik f’moħħok il-banda, 
l-innu, il-programmi fil-pjazza, in-nar, it-tiżjin u 
l-kumplament, ovvjament kulħadd skont il-gosti 
tiegħu. Jien l-ewwel ħaġa li tiġini f’moħħi hi 
l-immaġini ta’ nies flimkien. Nies flimkien il-knisja, 
il-każini, id-djar mal-familja. Żgur li tiġik f’moħħok 
il-folla għall-ħruġ u d-dħul tal-vara, pjazza maħnuqa 
għall-baned u ġigġifogu u fuq ix-xifer jaraw in-nar 
tal-ajru.

Jidhirli li dan l-aspett tal-festa hu aspett pożittiv 
ħafna. Fi żmien fejn qegħdin naraw aktar nies li ma 
jimpurtahomx minn xulxin, fejn l-individwaliżmu 
għolla rasu sewwa, kulma jwassal biex iressaq in-
nies flimkien hu ta’ valur. 

Is-soċjetà li qed ngħixu fiha hi soċjetà ta’ 
kontradizzjonijiet kbar. Waqt li l-pluraliżmu hi 
mantra li nisimgħuha fuq fomm kulħadd, fl-istess ħin 
kibru l-każi ta’ xenofobija – biża’ jew stmerrija ta’ 
persuni minħabba r-razza, il-kulur tal-ġilda jew ir-
reliġjon tagħhom. Waqt li l-aċċettazzjoni tal-ġeneru 
sesswali hi fuq l-aġenda ta’ kull entità politika, fl-
istess ħin il-bullying fl-iskejjel kiber daqs qatt qabel. 
Għalkemm pajjiżna hu minn ta’ quddiem f’dak li 
għandu x’jaqsam ma’ mezzi ta’ komunikazzjoni 
soċjali qed naraw ukoll aktar minn qatt qabel 
familji mfarrkin fejn il-miżżewġin jinfirdu u 
l-ġenituri u t-tfal sikwit mhux kapaċi jikkomunikaw 
bejniethom. L-egoiżmu u l-individwaliżmu sfrenat 
tmissu b’idejk kull fejn iddawwar wiċċek u minkejja 
li pajjiżna hu wieħed mill-aktar popolat fid-dinja 
tant nies imwerwra għax f’din il-massa kollha 
jħossuhom waħedhom u li ħadd ma jifhimhom. 

Il-festa tissimbolizza dak 
kollu li għandu jgħaqqadna. 
Ovvjament bħal kull ħaġa 
oħra nistgħu nabbużaw 
minnha u nużawha biex 
toħloq firda. Hekk jiġri meta 
jkun hemm min joħloq piki 
bla sens, min jieħu l-okkażjoni biex jixrob iżżejjed 
u jaqla’ l-ġlied, min jinqeda bil-massa biex jiġbed 
l-attenzjoni u joqgħod jixxena. Biss nemmen li 
dawn huma l-eċċezzjoni u mhux ir-regola; għalhekk 
m’għandniex inħalluhom jaqtgħulna qalbna. 

Ġesù ġie fid-dinja biex jgħaqqad flimkien il-
bnedmin mifruda bejniethom u mbagħad, lil dawn, 
jgħaqqadhom ma’ Alla Missieru u Missierna. 
Għalhekk kull festa Nisranija għandha valur kbir. 
Aħna l-Mellieħa fortunati li dawk kollha li jieħdu 
ħsieb jorganizzaw il-festa huma responsabbli 
biżżejjed biex ifittxu tassew dak li jgħaqqadna. Din 
mhi xejn ħaġa ħafifa fejn ikun hemm il-folol kbar 
tan-nies u għalhekk id-differenza ta’ opinjonijiet. 
Madanakollu hi l-għażla t-tajba. Aħna għandna 
ngħinuhom f’dan billi nevitaw li noħolqu konfronti 
u nfittxu l-ftehim u nkunu tolleranti ta’ xulxin. 
Hu b’hekk li tassew ikollna festa kbira, festa li 
tagħmlilna ġieħ, festa li togħġob ’l Alla u li tagħti 
unur lil Marija Bambina. Aħna u niċċelebraw 
il-festa tat-twelid ta’ dik li fil-persuna tagħha, 
litteralment, għaqqdet dak li hu tas-sema ma’ dak 
li hu tal-art f’binha Ġesù veru Alla u veru bniedem, 
ejjew nitolbuha bil-qalb biex il-festa tagħna tkompli 
tgħaqqadna tassew bejnietna. 

Viva Marija Bambina.

